
        
            
                
            
        

    
	МАНДХАЙ ЦЭЦЭН ХАТНЫ ДОМОГ

	 

	“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг. (Дунд сургуулийн Х ангид үзнэ) Нэгдүгээр дэвтэр” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Мандуул хаан, Баянмөнх болох-жонон хоёр, эе захаа1 нэгдэн, зургаан түмнийг мэдэж явав. Мандуул хаан хоёр хатантай ажгуу. Их хатан нь ойрд Бэгэрсүн тайжийн охин их хамарт Юнгин, бага хатан нь Энгүд Чорогбай Төмөр чинсангийн охин Мандхай цэцэн хатан буюу...

	Тэндээс Мандуул хаан таван он, хаан ор сууж, дөчин хоёр дээрээ гахай жил халив2.

	Баянмөнх болох-жонон Хотхонд дэрстэй нэрт газар суухуйд Шихир Тайхугаас Даян хааныг хөвгүүлэв. Даян хааныг балгагчны Багай нэрт хүнд өгөв. Түүний хойно ойрадын Исман тайж довтолж, Шихир тайхуг аваад, мөн Исман тайж асрав. Болох-жонон Борбугийн газар Булудай хоёул дутааж явтал юншиеэбүүгийн захын улсад хүрч жонон хээр байж, Булудайг «Үг ав» гэж илгээв. Булудайн эгч нь золгож, дүүгээ барьж эс тавив. Жонон умдаасаж хүлцэн ядаад айлд бууж айраг уухуйд нэгэн биет охин жононгийн унасан цагаан шаргал морь, өмссөн хэрмэн дотортой магнаг дээл, алтан бүс тэр бүгдийг ажиглаж суув. Жононг мордож явсны хойно, тэр охин усны дэргэд олон хүн байхыг үзээд эчиж хэлэв. Тиймэрхүү нэгэн хүн эчив, гэв.

	Юншиеэбүүгийн таван отгийн Хэрээ, Цагаан хоёр, Төмөр, Мөнх, Хара Бадай эд бүгдээр гүйцэж Жононгоос

	— Чи юун хүн бэ? гэж асуув.

	— Жуулчин гэв.

	— Алтан бүсээ ац3 гэв. 

	Эс өгөв. Юншиеэбүүгийн хэдэн хүн Баянмөнх болох жононг цулбуурдаж бариад, хороож, барс жил тэнгэр болов. Юншиеэбүүгийн нэгэн гэм тэр гэх.

	Даян хааныг муу тэжээхэд Тангадын Түлээчийн хөвүүн, Төмөр хадаг ирж, Багайд өгүүлрүүн:

	— Энэ хөвүүнийг сайн хүнд өг. Эсвэл над ац гэж гуйсанд эс өгөв. Түүний хойно Төмөр хадаг ах дүү долуулаа сайн улаан морио унаж ирээд булааж авчрав.

	Өчүүхнээс эцэг эхээсээ хагацсанаар Даян хаан бэтэг өвчинтэй болсон ажээ. Тэр өвчнийг Төмөр Хадагийн эм Сайхай есөн цагаан тэмээний сүүгээр тэжээж гурван мөнгөн аяга цоортол илэн эмлэв4. Тэр эмлэгт замаг мэт долоон хэсэг өвчин унаж сайн болов. Даян хааны нэгэн зовсон тэр буй.

	Түүний хойно Даян хааныг Тангадын Төмөр-Хадаг аваачиж Мандхай цэцэн хатны гарт хүргэв.

	Мандхай цэцэн хатан эртний хаадын өшөөг дурдаж үхэр жил явган цэргийг явуулж, гурван хоносны хойно морьт цэргийг авч мордов. Мандхай цэцэн хатан нь сайвраар саадаглаж садарсан үсээ хурааж5 сайн Даяныг үхэглэж6 мордов. Тэр цагт Даян хаан балчир байв. Хишигтний Алайдунгаар газарчлуулж, дөрвөн түмэн ойрадыг довтлоход, цэцэн хатны малгай нь унаж хүзүүнд эгэлдрэглэж явахуйд, Ойрдын хүн үзээд, хатныг малгайгүй аж гэж, өөрийн малгайгаа хатанд өгөв. Хатан аваад хориглож давшуурлаж дөрвөн түмэн Ойрдыг дагуулав... Зургаан түмэн улс, Ойрдын нэгэн төрийг эндүүлэв7.

	Түүний хойно Мандхай цэцэн хатанд Хорчины Ноёнболд ван

	— Галыг чинь цахиж нутгийг чинь зааж өгье (гэргий болгож авъя) гэв. Мандхай цэцэн хатан зарлиг болруун:

	— Хааны минь өвийг Хасарын үр чи идэх буюу. Хасарын үр чиний өвийг бид идэх билүү? Өргөж үл болох үүдтэй билээ. Алхаж үл гарах босготой билээ. Хааны минь үр байтал чамд үл эчим гэв. Түүний хойно Алагчуудын Садай доголонгоос үг асууруун:

	— Ноёнболд вангийн үг зөв буюу, буруу буюу гэж асуув. Садай доголон зөв байнам, эч гэв. Хойно Хурладын8 Мэнд өрлөгийн гэргий, Жаган агаагаас9 мөн урьд үгийг асуув. Жаган агаа өгүүлрүүн:

	 

	Хасарын үрд эчихүл

	Хар мөр удирдан

	Хамаг улсаасаа хагацаж

	Хатан нэрээ алдъюу

	Хааны үрд эчихүл

	Хаан тэнгэрт ивээгдэж

	Хамаг улсаа эзлэн

	Хатан нэрээ алдаршъюу

	Цагаа хөвүүнд эчихүл

	Цагаан мөр татаж

	Цахар түмнийг эзэлж

	Цаглашгүй нэр алдаршъюу.

	 

	Жаган агаа энэ үгийг айлтгав. Мандхай хатан Жаган агаагийн үгийг зөвшөөж, Садай доголонгийн үгийг буруушааж:

	 

	Хааны үрийг өчүүхэн гэж

	Хамаг улсаа эзэнгүй гэж

	Хатан биеийг минь бэлэвсэн гэж

	Хасарын үрийг их гэж

	Хаашаа үг өгүүлнэ гээд

	Халуун цайг тэргүүн рүү нь асгав.

	 

	Мандхай цэцэн хатан, Даян хаанд гурван давхар улт гутлыг өмсгөж, Алагчуудын үнэгийн алаг лонхот архи авч, найман цагаан ордны өмнө очиж, гэрийн ноён Мэнгэнээр суут хаан, хатны сүлдэнд цацал10 цацуулж эши11 хатан өөрөө ийн өгүүлэв.

	 

	Хар цагааны зүсэн ялгагдахгүй

	Хол газар бэрлэдэг12 билээ би.

	Хаан чиний үрийг балчир гэж

	Хасарын үр авъя гэхэд

	Хайрлан тэтгэх өршөөлийг эрж 

	Хааны ордны дэргэд ирэв би.

	Харах нүд минь далдирч байна.

	Харайх хөл минь сөгдөж байна.

	Алаг морины зүсэн ялгагдахгүй,

	Алс газар бэрлэдэг билээ.

	Ач үрийг чинь өчүүхэн гэж

	Алсын авга авъя гэхэд

	Арчлан тэтгэх өршөөлийг эрж

	Алтан ордны чинь дэргэд ирэв би

	Айх амин минь алдарч байна.

	Арчих нүүр минь улайж байна.

	Өргөн их үүдийг чинь хөнгөн гэж

	Өндөр их босгыг чинь нарийн гэж

	Өөр хүнд эчвэл

	Өөдгүй нэр над хоцорно.

	Балчир үрийг чинь бага гэж

	Басаж доромжлохгүй би

	Болд ванг их гэж

	Богтлогдож13 очихгүй би.

	Уурга чинь урт биш үү.

	Уургалж ав, өчүүхэн намайг

	Хуйв чинь агуу биш үү.

	Хурааж ав өчүүхэн намайг

	Хав хүч бүрдсэн

	Хаан хөвүүн төрж билээ.

	Хаан хөвүүнийг чинь халив гэж

	Хар биеэ мэдэж эчвээс

	Хаа гуяасаа хагацъя би

	Эзэн богдоос минь

	Эрхэм хөвүүн төрж бүлгээ.

	Эрхэм хөвүүнийг чинь алдав гэж

	Эм хүн биеэ мэдэж эчвээс

	Эзэн хаан хатны өмнө

	Эвдүүлье би гэж

	Үнэн үгсээ өгүүлж

	Үүрдийн тангараг өргөөд

	Хувь заяаг соёрхох

	Хутгийг гуйж залбирсан нь:

	Энэ үгийг минь зөвшөөх бол

	Эмэгтэй намайг өршөөх бол

	Эрхт хаан эцэг минь

	Эши хатан эх минь

	Дотоод энгэрт минь

	Долоон хөвүүн төрүүл

	Гадаад энгэрт минь

	Ганц охин төрүүл

	Дорд хатан над

	Долоон нуган14 заяавал

	Долуулд Болд нэр өгч

	Гал голомтыг чинь сахиулъя.

	Газар нутгийг чинь эзлүүлье 

	 

	гэж залбираад харив.

	Хатны тэр зарлигийг сонсоод Ноёнболд ван урьд үгээ байв.

	Даян хааныг Халугурын голд долоон насандаа усанд унасанд шунгаж явсан Тангадын Айн-Төмөр нэрт хүн авсан гэх түүний хойно Батмөнх Даян хааны арван долоон насанд нь Мандхай цэцэн хатан биеэ залгуулж, мөн он гахай жилд хаан ор15 суулгав.

	Тэр хутаг гуйсны хүчээр Мандхай цэцэн хатнаас долоон нуган, ганц охин төрөв.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг (Дунд сургуулийн Х ангид үзнэ) Нэгдүгээр дэвтэр” номын Хэвлэн нийтлэлийн мэдээлэл : 

	 

	Гэгээрлийн яамны хэвлэл

	 

	УНШИХ БИЧИГ

	 

	Дунд сургуулийн Х ангид үзнэ

	 

	Нэгдүгээр дэвтэр

	 

	I хэвлэл

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО

	УЛААНБААТАР

	1961

	 

	Гэгээрлийн Яамны дэргэдэх сурган хүмүүжүүлэх зөвлөлийн монгол хэл бичиг-утга зохиолын салбар хэлэлцэн батлав.

	 

	Түүвэрлэн эмхэтгэсэн Д. Цагаан

	Хянан боловсруулсан Ч. Лувсандэндэв

	Техник редактор Б. Дашлэгцэг

	Хянагч Б. Уламбаяр

	 

	Өрөлтөд 1961 оны 7-р сард шилжүүлж 

	Хэвлэлтэд 1962 оны 2-р сард 

	8000 ширхэг хэвлэв.

	Цаасны хэмжээ 60х92 1/16

	Б-07239 

	Үнэ 5 тө. 10 мө. 

	Зах. №202

	 

	Сүхбаатарын нэрэмжит Хэвлэлийн Комбинат

	Улаанбаатар, Сүхбаатарын талбай, 2.

	
Заметки

		[←1]
	 Эе захаа — Эв нэгдэлтэйгээр улс орноо захирч байсан




	[←2]
	 халих — Нас нөгчих




	[←3]
	 Ац — аль, өг.




	[←4]
	 Эмлэх — эмчлэх




	[←5]
	 эр хүн шиг зэвсэглэж үсээ эвхэж




	[←6]
	 үхэглэж — мухлагтай тэргэнд суулгаж




	[←7]
	 Эндүүлэх — гэнэдүүлэх




	[←8]
	 Xурлад — Нэгэн овог аймгийн нэр




	[←9]
	 Агаа — хүндэтгэсэн үг




	[←10]
	 Цацал — тэнгэр газрыг тахиж үйлдэх ёслол




	[←11]
	 Эши — уг, язгуур, эх




	[←12]
	 Бэрлэх — нөхөрт очих




	[←13]
	 Богтлох — гэрлэх ёслол хийх




	[←14]
	 Нуган — хүү хүүхэд




	[←15]
	 Xаан ор — хаан суух

